
Jacinto Zamora (4 Agosto1835-17 Pebrero1872) Si Jacinto Zamora (Ha·sín·to Za·mó·ra) ay isang Filipinong paring sekular (paring hindi kabilang sa isang orden) na kilalá sa kasaysayan bilang isa sa Gomburza, na daglat para sa pangalan ng tatlong paring Filipino— sina Mariano Gómez, José Burgos, at Jacinto Zamora—na binitay pagkatapos idawit ng pamahalaang kolonyal ng mga Espanyol at mga fraile sa nabigong Pag-aalsa sa Cavite noong 1872. Ang pagkamartir nina Zamora ang higit na nagpaalab sa nasyonalismo ng mga Filipino at humangga sa Himagsikan noong 1896. Isinilang si Zamora noong 14 Agosto 1835 kina Venancio Zamora at Hilaria del Rosario. Nagsimula siyáng nag-aral sa Pandacan, Maynila bago pumasok sa Colegio de San Juan de Letran. Nakamit niya ang Batsilyer sa Batas Canon at Sibil noong 1858 sa Unibersidad ng Santo Tomas. ��� Pinangasiwaan niya ang ilang parokya sa Marikina, Pasig, at Batangas. Noong 20 Enero 1872, humigit-kumulang 200 sundalo at obrero sa imbakan ng sandata sa Cavite ang nag-alsa. Madaliang nasugpo ng mga Espanyol ang pag-aalsa at ginamit itong dahilan upang supilin ang mga Filipinong makabayan at humihingi ng reporma sa pamahalaan. Idinawit ang tatlong paring tinagurian ngayon bilang Gomburza. Tunay nilang pakay si Burgos, na matagal nang pinag-iinitan ng mga Espanyol dahil sa liberal na pananaw, pagsusulong ng sekularisasyon ng kaparian, at pagtatanggol ng karapatan ng mga Filipinong pari. Malapit kay Burgos sina Gomez at Zamora, at magkakasáma ang tatlo sa hangaring mapalaganap ang sekularisasyon. Kahit mahinà ang ebidensiyang mag-uugnay sa tatlo sa Pag-aalsa sa Cavite, hinatulan silá ng kamatayan pagkatapos ng maikli at kahina-hinalang paglilitis. Noong 17 Pebrero 1872, binitay sa pamamagitan ng garote ang tatlong pari sa harap ng publiko sa Bagumbayan (ngayon ay Liwasang Rizal). Sa kasalukuyan, matatagpuan ang isang palatandaan kung saan binitay sina Zamora sa Liwasang Rizal (Luneta), at isang palatandaan kung saan silá inilibing sa Liwasang Paco, pawang sa Lungsod ng Maynila. (PKJ) ed VSA



Nicolas Zamora (10 Setyembre 1875-14 Setyembre 1914) Si Nicolas Zamora ang kauna-unahang Filipino na naging ministrong protestante at naging tagapagtatag at pastor ng Knox Memorial Church noong 1903. Isinilang si Zamora sa Intramuros, Maynila noong 10 Setyembre 1875 at panganay na anak nina Paulino Zamora at Epifania Villegas. Nagmula si Zamora sa angkan na may kasaysayan ng pandarahas ng simbahang Katoliko. Pinalayas sa bansa ang ama ni Zamora na si Don Paulino Zamora dahil sa pagmamay-ari ng Bibliya. Tiyuhin naman ni Don Paulino si Padre Jacinto Zamora, isa sa tinawag na Gomburza na binitay noong 1872 dahil umano sa sedisyon. Nauna siyáng nag-aral sa ilalim ni Maestro Pedro Serrano bago siyá ipinasok sa Ateneo Municipal at nakamit ng bachiller en artes. Nag-aral naman siyá ng abogasya sa Unibersidad ng Santo Tomas nakilála siyá doon dahil sa husay niya sa pagsasalita at sa pakikipagdebate. Iniwan niya ang pag-aaral upang sumapi sa himagsikan noong 1896 at naglingkod bilang tenyente mayor sa ilalim ni Heneral Gregorio del Pilar. Taóng 1897 nang nakilála niya’t pinakasalan si Isabel de Guia ng Bulacan na nagbigay sa kaniya ng walong anak. Nang dumating sa Filipinas ang mga Amerikanong misyonero, sa tahanan nina Zamora sa Intramuros ginanap ang unang pagpupulong ng misyong Presbitero. Pumasok siyá ng seminaryo sa Shanghai at noong 1900 ay itinalaga bilang diyakono ng Episcopal Methodist Church. Nang nilapitan siyá ng Ang Katotohanan, tinanggap niya ang pamumunò at sakâ nilá itinatag ang Iglesia Evangelica Metodista en las Islas Filipinas noong 28 Pebrero 1909. Dahil sa husay niya sa pagsasalita, marami siyáng naakit na Filipino patungo sa doktrinang Metodista. Tinawag na Zamorista ang mga tagasunod ni Zamora. Namatay si Zamora sa edad na 39 noong 14 Setyembre 1914 at ipinagluksa iyon ng libo-libong Filipino at maging ng mga banyagang misyonero. (ECS) ed VSA 



Gregorio Y. Zara (8 Marso 1902-15 Oktubre 1978) Si Gregorio Zara (Gre·gór·yo Zá·ra) ay isang tanyag na Filipinong imbentor, inhenyero, at dalubhasa sa pisikang nuklear. Ibinahagi niya sa mga Filipino ang mga pinakaabanteng kaalaman sa siyensiya at inhenyeriya sa pamamagitan ng kaniyang mga pananaliksik, siyentipikong sulatin, at pagsasanay sa mga nakababatàng siyentista. Subalit mas kilala si Zara dahil sa mga naimbento niyang aparato at makabagong kagamitan. Nakakuha siya ng 30 internasyonal na patent para sa mga ito. Dahil dito, iginawad sa kaniya ang Pambansang Alagad ng Agham noong Hulyo 1978. Napakarami ng mga imbensiyon ni Zara na may praktikal na aplikasyon sa modernong lipunan. Tampok rito ang kaniyang Earth Induction Compass. Ginamit niya ang prinsipyo ni E.V. Appleton hinggil electromagnetic waves upang lumikha ng kakaibang kómpas na maaaring gamitin sa himpapawid. Inimbento niya ang Vapor Chamber na magagamit sa pagaaral ng katangian ng mga radioactive particles. Nag-imbento siya ng iba’t ibang aparato na gumagamit ng enerhiya ng araw. Nilikha niya ang unang Thermo-Solar Energy Machine sa Filipinas na ginagamitan ng katutubong materyal. Matagumpay na gumawa si Zara ng robot na káyang maglakad, magsalita, at sumunod sa utos bagaman ang teknolohiya sa robotika noong panahon niya ay hindi pa gaanong popular. Inimbento niya ang Alcohol Fuel at matagumpay itong nagamit noong 1954 nang paliparin ni Major Henry Meider ang unang eroplano sa daigdig na pinatatakbo ng alkohol. Si Zara ay isinilang noong 8 Marso 1902 sa Lipa, Batangas. Nagtapos siyá ng Batsilyer sa Mekanikal na Inhenyeriya noong 1926 sa Massachusetts Institute of Technology at master sa Siyensiya sa University of Michigan. Nagtungo siya sa France upang ipagpatuloy ang pag-aaral at pagsasanay. Nakuha niya ang doktorado sa Pisika sa Sorbonne University noong 1930. Pinamunuan niya ang Aeronautics Division ng Kagawaran ng Pampublikong Paggawa at Komunikasyon. Hinirang siyang punòng inspektor ng Inspection and Air Regulation Division ng Kagawaran ng Tanggulang Pambansa. Nagsilbi rin siyá sa National Science Development Board, National Research Council of the Philippines, at UNESCO. Namatay siya noong 15 Oktubre 1978. (SMP) (ed VSA)

